
A Kiss From Mr. Wrong - Yumi Sagara

Sabay na napaangat ang mga ulo ng magkaibigang 
Madison at Aubrey mula sa binabasang libro. 
Taas-kilay at nakangiwi si Madison nang makilala 
kung sino ang pumasok sa library ng school nila. 
Nangingiti at nailing naman si Aubrey.

“The aliens have landed,” ani Madison, ingat na 
ingat sa pagtaas ng boses. Istrikto kasi ang kanilang 
librarian. 

“Ikaw talaga, sila na naman ang nakita,” sabi 
ni Aubrey, mahina rin ang boses. Nakuha pa nitong 
makipagngitian sa mga tinutukoy niya.

Lumapit sa kanilang dalawa ang isa sa mga 
iyon, si Wesley. 

“O, saan ninyo naman ipinarada ang spaceship 
n’yo?” bati ni Madison. Pinsan niya si Wesley.

“Bagay ba?” tanong naman nito sa kanya, na 
ang tinutukoy ay ang buhok nito na pula na ngayon.

“Mukha kang engot!” lait ni Madison.

“Cute naman, eh,” singit ni Aubrey.

Sumulyap siya sa dalawang kasama ni Wesley 

na naupo sa tapat nilang mesa. Green ang buhok ni 
Randolph. Ervine naman ang pangalan ng isa pa, 
classmate niya ito sa History subject. Ito yata ang 
pinakamalaking damage sa utak sa grupong iyon. 
Blue na may highlights na blonde naman ang buhok 
nito. Mahaba iyon na halos umabot sa batok.

Ibinalik niya ang tingin sa pinsan. “Wes, wala 
na ba kayong alam gawin kundi ang manggulat 
ng mga tao? Kelan lang ‘yong sabay-sabay kayong 
nagpakalbo, ah!”

“Trendsetter lang kami,” dahilan naman ni 
Wesley.

Umingos siya. “Trendsetter o papansin?”

Sa tingin ni Madison ay masyadong nakaw-
eksena ang tatlong lalaki sa unibersidad na 
pinapasukan nila. Si Randolph ay palihim niyang 
binansagang ‘Blackie.’ Madalas niya kasi itong 
nakikitang nakasuot ng itim. Tadtad din ito ng mga 
tattoo sa mga braso. 

Si Ervine naman ang maituturing niyang 
pinakamakapal ang mukha sa tatlo. Tig-tatlo ang 
hikaw nito sa magkabilang tainga. May hikaw rin 
ito sa ilong at kaliwang kilay. Sigurado siya na idea 

ni Ervine ang pagpapakulay ng buhok ng tatlong 
weirdos.

Si Wesley naman ay first cousin niya. Ito ang 
masasabi niyang pinaka-tamed sa tatlo. Napasama 
lang naman ito kina Ervine at Randolph nang 
makasali ito sa soccer team ng unibersidad na 
kinabibilangan din ng dalawa.

“Siyanga pala, Maddie, sasama ako kina 
Randolph sa summer. Magbabakasyon kami sa bahay 
ng uncle niya sa Baguio. Gusto mong sumama?” 
yaya ni Wesley.

Na-excite si Madison sa sinabi ng pinsan. 
Hindi pa kasi siya nakakapunta sa Baguio. Ngunit 
nadismaya rin siya sa naisip na kasama ang tatlong 
weirdos sa bakasyon na iyon. 

“Pag-iisipan ko pa,” nasagot na lang niya. 
Masisikmura niya naman sigurong makasama sina 
Randolph at Ervine. Tingin niya naman sa mga ito 
ay harmless. Hindi ang tipo ni Wesley ang pipili ng 
mga kaibigang barumbado o bastos.

“Samantalahin mo ang pagkakataon. Sayang 
din naman ang free accommodation ng uncle ni 
Randolph. Puwede daw tayong mag-stay doon kahit 
buong summer pa.”

“Pero kailangan ko pa rin ng pocket money.”

“Di humingi ka sa daddy mo,” suhestyon ni 
Aubrey. “Di ba, malaki naman ang kita niya sa US 
bilang nursing assistant?”

“Aubrey, may sarili nang pamilya doon ang 
Daddy ko. Tama na sa akin ‘yong pinapag-aral niya 
ako. Kalabisan na kung hihingi pa ako ng perang 
pang-good time lang naman.”

“Eh, di humingi ka kay Tita,” ani Wesley.

“Alam mo namang tamang-tama lang sa 
pangangailangan namin sa bahay ang kinikita niya 
bilang college instructor.” Naisip din ni Madison na 
puwede siguro siyang makahingi ng extra money sa 
mommy niya kung hindi lang nakapisan sa kanila 
ang pamilya ng ate niya na si Meredith. 

Ang aga kasi nitong nag-asawa at wala pang 
permanenteng trabaho ang naging mister nito na si 
Anton. Tuloy, sa tingin niya ay napakairesponsable 
ng lalaki. Buntis pa naman ngayon ang ate niya.

Men! palatak ni Madison sa isip. Kailan kaya 
siya makakakilala ng lalaking matino? Hindi naman 
siya naghahanap ng isang Prince Charming o isang 
knight in shining armor. Ang makilala at umibig kay 
Mr. Right lang naman ang hangad niya.

Hay pag-ibig! sunod niyang naipalatak sa 

isip. Hindi pa siya nai-in love. Well, hindi pa niya 
kasi siguro natatagpuan ang kanyang ideal man. 
Gusto niya ang lalaking matured mag-isip, disente, 
responsable, at tipong husband material. May 
ganoong lalaki pa kaya sa mundo?

—————

“Puwede pakihinaan naman ang volume niyan? 
Nag-aaral kasi ako,” pakiusap ni Madison kay 
Ervine na walang habas sa kapipindot sa nilalarong 
Gameboy. Nasa loob sila ng classroom at nakaupo 
ito sa bandang likuran niya.

“Walang thrill pag mahina ang sounds, eh,” ani 
Ervine, tuloy pa rin sa paglalaro.

“Puwes, lumayo ka rito. Nakakaistorbo ka!” 
aniya na pigil ang sariling hampasin ito ng notebook.

Hindi na rin iniaalis ni Ervine ang mga mata sa 
Gameboy. “Sa pagkakaalam ko’y vacant period natin 
ngayon. Kanya-kanya tayo ng gustong gawin.”

“Kung gusto mong maglaro nang maingay, doon 
ka sa labas ng classroom!” Napapataas na ang boses 
ni Madison. Mukhang kalmado pa rin ang kausap 
niya.

“Kung gusto mo ring mag-aral nang tahimik, 

doon ka sa library. O kung gusto mo pa ng lugar na 
mas tahimik, magpunta ka sa sementeryo.”

Nasapo niya ang noo. Napakaimposible naman 
palang kausap ng kurimaw na ito, eh! Hilahin ko 
kaya bigla ang isang loop earring niya? Tingnan ko 
lang kung hindi ka umaringking sa sakit!

“Bakit ba ang hirap mong pakiusapan, ha?” 
angil ni Madison. 

“Bakit ba ang sungit mo? Naglilihi ka ba, ha?” 
kalmanteng balik-tanong nito, sa Gameboy pa rin 
ang atensyon.

Kumukulo na talaga ang dugo niya! “Masungit 
lang ako sa mga balasubas na kagaya mo!” Napatayo 
na siya. “At hindi ka na ba nahiya? Ang tanda-tanda 
mo na, naglalaro ka pa niyan?”

Tinablan na rin yata ito sa talas ng dila niya. 
Ini-off nito ang laruan. 

“May batas bang nagsasabing bawal maglaro ng 
Gameboy ang isang kagaya ko? At saka kung ikino-
consider mong matanda ang isang eighteen years 
old, puwes ako, hindi.” Tiningnan siya nito mula 
ulo pababa. “It’s your choice kung gusto mo nang 
umaktong parang old maid sa edad mong ‘yan. Ang 

sa akin lang naman, Manang Madison Ventura, wala 
lang sanang pakialamanan!”

Hindi siya kaagad naka-react sa mga sinabi ni 
Ervine. Dinig niya ang mga impit na hagikgikan ng 
mga kaklase nilang nasa loob ng classroom.

Kailangan niyang bumawi sa kahihiyan! Hindi 
ang tulad ng kurimaw na ito ang magpapahiya sa 
kanya sa harapan ng mga tao! Wala itong karapatan!

“You’re not acting your age, Mr. Ervine Jalandoni. 
Daig mo pa ang nasa grade school kung kumilos. 
Para kang may sira sa ulo!”

Lumakas ang tawanan sa loob ng classroom. 
She felt victorious.

Tumayo ito at hinarap siya. “Kung may sira ang 
ulo ko, ano’ng meron ka? Miss Tapia Syndrome?”

Nauwi ang tawanan sa kantiyawan.

Hindi makapaniwala si Madison. Nakikipagtalo 
siya sa isang tulad ni Ervine!

Napailing siya. She tried to keep her composure. 

“Okay,” aniya sa mababang tinig. “Hindi na 
ako makikipag-argumento pa sa iyo.” Bitbit ang 
notebook ay lumabas siya ng classroom.

“Ciao!” pahabol pa ni Ervine.

Ma-tetano ka sana sa mga hikaw mo! tili niya sa 
isip.

—————

“Buwisit talaga ang kaibigan mong ‘yon!” ngitngit 
ni Madison at si Wesley ang napagbuntungan. Nasa 
bahay siya ng pinsan, nakikigamit ng computer. 
“Hanggang ngayon ay hindi ko pa rin malubos-
maisip kung paano ka nakakatagal sa company nila 
ni Randolph.”

Natawa si Wesley. “Maddie, mababait ang 
dalawang  ‘yon. Mahilig lang talagang mang-asar si 
Ervine.”

“Ang yabang-yabang niya! At baluktot pa ang 
alam na katwiran. Ewan!” Lalo lang namatay ang 
pag-asa niyang sumama sa tatlong weirdos sa 
Baguio. Wala na siyang pakialam. Hindi naman aalis 
ang Baguio sa kinaroroonan nito. Darating din ang 
araw na makakapagbakasyon siya roon.

“Tama naman si Ervine, eh,” sabi ni Wesley. 
“Mukha kang manang sa suot mo!”

Napatingin siya sa pinsan. “Ano’ng masama 
kung magsuot ako ng blouse at long skirt? Sa dito 

ako komportable, eh!” dahilan niya.

“Bakit hindi ka magsuot ng mini-skirts at 
fitted shirts paminsan-minsan? Tingin ko naman 
ay maganda ang katawan mo.” Pinagmasdan siya 
nito. “Bakit mo ba kasi itinatago sa publiko ang legs 
mo? Lagi ka namang naka-shorts sa bahay ninyo 
at masasabi kong maganda ang legs mo, walang 
peklat.”

“Ayoko lang mag-mini skirt sa school, period.” 
Ayaw niyang makipagtalo sa pinsan nang dahil lang 
sa pananamit niya.

Nagkibit-balikat si Wesley. “Fine. Pero dalas-
dalasan mo naman ang pagma-maong pants at 
t-shirt. Mag-sneakers ka rin. Hindi iyang papasok ka 
sa school ay para kang magsisimba sa mga outfits 
mo!” 

Sumimangot si Madison. Alam niyang hindi 
stylish ang mga clothes niya, pero doon siya 
komportable. Isa pa, pumapasok siya sa university 
upang mag-aral, hindi para pomorma.

“‘Nood ka naman ng laro namin bukas,” 
pagbabago ni Wesley sa usapan. “Championship na, 
i-cheer mo naman ako,” request pa nito.

“Boring panoorin ang soccer, eh,” tanggi niya. 

Bumuntong-hininga si Wesley. “Bakit ba 

basketball lang ang sikat ng game dito sa ‘Pinas? 
Samantalang sikat naman ang soccer sa buong 
mundo,” tila paghihinampo nito.

“Hindi ko na problema ‘yan, ano?” aniya saka 
binaling atensyon sa computer. “’Yaan mo, pag 
natapos ko lang nang maaga itong book report ko, 
manonood ako ng game n’yo,” pampalubag-loob 
niya sa pinsan.

Sabado. Katatapos lang maglaro ng basketball ni 
Wesley kasama sina Randolph at Ervine sa hardcourt 
ng plaza sa kanilang village. 

“Daan muna tayo sa tita ko para makainom ng 
tubig,” ani Wesley. Huminto ito sa paglalakad sa 
tapat ng isang bungalow.

Lalong nanuyo ang lalamunan ni Ervine sa 
nakita sa loob ng bakuran ng bahay. May isang 
babaeng nakatalikod, nagdidilig ng mga halaman. 
Ang puti ng legs! At ang ganda rin ng kurbada ng 
katawan!

“Maddie!” tawag dito ni Wesley.

Napanganga si Ervine. Hindi siya makapaniwala.

Lumingon ang tinawag.

Si Madison Ventura nga! bulalas ni Ervine sa isip.

“Bakit?” mataray nitong sita sa kanila pagkakita 
sa kanya. 

“Painom naman!” ani Wesley at pumasok na ito 
ng gate.

Alanganin silang sumunod ni Randolph. 

Nanlilisik kasi ang mga mata ni Madison. 

“Mga ‘tol, pasok na kayo!” baling sa kanila ni 
Wesley. 

Naunang pumasok sa gate si Randolph.

Nag-aatubili pa rin siya. Nag-iingat lang 
naman siya. Balwarte yata ito ni Madison. Mahirap 
na! Baka ipahabol pa siya ng taga sa tatay nito o 
ipakagat sa aso! Masyado yata nitong dinibdib ang 
asaran nila last week. Nakita pa niya ito sa audience 
noong championship game nila at nagtatalon ito at 
pumalakpak sa tuwa nang hindi niya nasalo ang tira 
ng kalaban.

Nalungkot siya nang maalala ang pagkatalo 
nila sa championship game. Goalie pa naman siya. 
At ngayon na nga lang nakaabot sa finals ang team 
nila, hindi pa nila nakuha ang first place. Babawi na 
lang siya next year.

“’Oy, Ervine!” tawag sa kanya ni Randolph. “Ano 
pa’ng ginagawa mo diyan?”

Pumasok siya sa bakuran. “Hi, Madison!” 
nakangiting bati niya.

Hindi ito sumagot. Ni hindi rin ngumiti. Pumasok 

ito sa loob ng bahay. Ilang minuto lang at lumabas 
ito na may dalang tray. 

“Ang bait naman ng pinsan ko!” palatak ni 
Wesley nang i-serve sa kanila ni Madison ang tray 
na may isang pitsel ng orange juice at isang platong 
brownies.

“May natira pa sa ginawa kong brownies kanina, 
pagpasensyahan n’yo na lang ‘yan,” anito habang 
inaabutan sila ng tig-isang baso.

“Marunong ka palang mag-bake!” ani Randolph 
nang matikman nito ang brownies. “Ang sarap!”

“Thank you!” ani Madison dito sabay ngiti.

Nakaramdam bigla ng inggit si Ervine. Buti pa 
si Randolph, nginitian! At charming din naman pala 
si Madison pag ngumingiti nang matamis.

Kailan kaya siya ngingitian nang ganoon katamis 
ng babae?

—————

“Ba’t ka nakaupo diyan?” sita ni Madison kay 
Ervine nang pumuwesto ito sa tabi niya. Nasa 
classroom sila at hinihintay ang kanilang professor 
sa History.

“Bakit, bawal ba?” balik-tanong naman nito.

“Hindi naman diyan ang dati mong puwesto, 
ah.” Sa likod parati nakaupo si Ervine. Pero bakit ito 
tumabi sa kanya?

“Nagpalit kami ng upuan ni Santamaria,” ani 
Ervine na ang tinutukoy ay ang katabi niya dati sa 
upuan, si Liezel.

“Bakit?” di-naiwasang tanong niya.

“Ewan ko! Siya ang nakipagpalit sa akin, eh.”

Luminga-linga siya sa classroom, naghanap 
ng ibang mapupuwestuhan. Kailangan niyang 
makalipat ng upuan bago pa dumating ang professor 
nila. Ngunit okupado na lahat ang mga upuan sa 
classroom.

“Ayaw mo ba akong katabi?” nakangising tanong 
ni Ervine. 

“Honestly, ayoko!”

“Bakit naman?” pa-inosente nitong tanong.

Hindi na niya napigil ang magtaray. “Papansin 
ka kasi,” asik niya. 

Tumawa ito, nakakaloko. “Iniisip mong 
nagpapansin ako sa ’yo? Dream on, girl! Hindi kita 



A Kiss From Mr. Wrong - Yumi Sagara
type, okay? Mukha kang old maid!”

Sasagot sana siya nang mamataan niyang 
papasok na sa classroom ang kanilang professor sa 
History.

Hindi siya mapakali sa inuupuan. Pakiramdam 
ni Madison ay umuusok ang bumbunan niya sa 
sobrang pagkaasar sa katabing kurimaw. Nakakainis 
talaga ang mayabang na ito! Kung laitin na lang siya 
ay ganoon-ganoon na lang. Paano ba siya babawi 
rito? 

—————

Napailing si Madison pagkatanaw sa tatlong 
weirdos na papalapit sa kanya. Kasalukuyan siyang 
nag-aaral sa library para sa final exams nila.

“Paplanuhin na kasi namin iyong bakasyon 
natin sa Baguio,” ani Wesley.

“H-hindi naman ako sasama,” sabi ni Madison. 
Sa tingin niya kasi ay kukulangin pa rin ang naitatabi 
niyang pera mula sa allowance niya para sa kanyang 
pamasahe at pocket money.

“Ako na’ng bahala sa pamasahe mo!” 
pangungumbinse ni Wesley.

Pinigil niya ang ma-excite.

“Sama ka na,” sabi naman ni Randoph. “Sabi ni 

Wesley, matagal mo na raw gustong makapunta ng 
Baguio. Chance mo na ito.” 

Napabilib siya sa dalawang binata. Imagine, 
gusto siyang isama ng mga ito sa pagbabakasyon? 

“Hindi ako sasama,” biglang sabi ni Ervine 
saka tumingin sa kanya. “Kung nag-aalangan kang 
sumama sa Baguio nang dahil sa akin, well, I’ve got 
good news for you, Madison, hindi ako makakasama 
sa dalawang ito this summer dahil uuwi ako sa 
Cebu!”

Pinameywangan niya ito. “At bakit naman kaya 
maaapektuhan ng presence mo ang desisyon kong 
sumama o hindi sa vacation trip na ito? Hindi ka big 
deal para sa akin, Ervine!”

“O, baka kung saan na naman mauwi ang 
usapang ‘yan!” awat ni Wesley.

“Count me in, Wes!” aniya sa pinsan. “Sasama 
ako sa Baguio.” Binalingan niya uli si Ervine, ngumiti 
siya rito. “And Ervine, good riddance!” Iyon lang at 
nilayasan na niya ang tatlo.

Bigla ang dapo ng paghanga kay Madison sa lalaking 
nagbukas ng pinto sa kanila nina Wesley at Randoph 
pagdating sa tutuluyang bahay sa Baguio.

The man was in his early twenties, matangkad 
ito, medyo maputi, tsinito ang mga mata, at 
napakaganda ng malapad na pagkakangiti nito.

“Welcome to Baguio!” bati nito sa kanila sa 
baritonong boses. Tinulungan pa siya nitong buhatin 
ang mga traveling bags niya papasok sa bahay.

Pagka-settle sa silid na binigay sa kanya ay 
nahiga na si Madison. Gabi na at galing pa siya sa 
mahabang biyahe ngunit imbis na makatulog kaagad 
dahil sa pagod ay pabiling-biling siya sa higaan.

Hindi niya maalis sa isipan si Xander, ang pinsan 
ni Randolph na sumalubong sa kanila.

For the first time, humanga siya nang husto sa 
isang lalaki. To think na kakikilala niya lamang ito 
kanina. Hindi lamang pisikal na katangian ni Xander 
ang tila nagpabilis ng tibok ng puso niya, mukha niya 
rin kasi itong maginoo, mabait at maalalahanin. Ito 
pa ang nag-ayos ng kanyang higaan kanina.

May feeling siyang mag-e-enjoy siya ngayong 

summer.

“GOOD MORNING!” bati ni Xander kay 
Madison kinaumagahan. Nadatnan niya ito sa salas 
na naglilinis ng fireplace.

“’Morning,” bati rin niya. Nag-CR muna siya bago 
binalikan ang lalaki. Sumulyap siya sa grandfather’s 
clock. Pasado alas siete na ng umaga. Napasarap 
yata ang tulog niya dahil sa lamig ng klima.

“May pasok ka ba ngayon?” pagkuwa’y tanong 
niya kay Xander. Sabi sa kanya ni Randolph ay 
production supervisor ito sa isang electronic factory 
sa siyudad.

“Nightshift ako ngayong buwan na ito,” sagot 
ni Xander. “Kaya kung gusto n’yo, masasamahan ko 
kayo sa pamamasyal. Ako’ng magiging tour guide 
n’yo.”

“That’d be fun,” aniya, trying to hide her 
excitement. Nakakahiya namang ipakita niyang may 
crush siya dito.

Sumalampak sa carpeted floor si Xander nang 
matapos sa ginagawa. “Hindi sinabi sa amin ni 

Randolph na may kaibigan pala siyang babae.”

“We’re not really friends,” pagtatama niya. “I 
mean, hindi talaga kami close. Si Wesley, ang pinsan 
ko, ang talagang kaibigan at kadikit ni Randolph. 
Isinabit lang nila ako sa lakad nilang ito.”

“I see,” nakangiting sabi ni Xander.

Napakalapad ng ngiti ni Madison. Hindi na 
nga niya yata mapipigilan pa ang napipintong 
pagkahulog ng kanyang loob kay Xander. Pero iko-
control pa rin niya ang kanyang emosyon. She was 
here for a vacation. Pagkatapos niyon, babalik na 
siya sa Maynila, magkakahiwalay na sila ni Xander. 
Hindi siya dapat ma-in love dito. Baka masaktan 
lang siya sa bandang huli.

Hey, bakit ba siya nagko-conclude kaagad? 
Mahaba rin ang summer. Marami ring puwedeng 
mangyari. Basta ang importante, mag-e-enjoy siya 
sa bakasyon. Iyon naman talaga ang pakay niya sa 
Baguio.

Patay-malisyang pinagmasdan niya ang kabuuan 
ng hitsura ni Xander. Hindi ito nakasuot ng sweater, 
parang sanay na ito sa lamig. Hindi maalis ang tingin 
niya sa maskuladong braso nito.

“What’s the matter?” pukaw nito.

Namumulang bigla niyang inalis ang tingin sa 

mga braso nito.

Tumawa ang lalaki. “Hinahanapan mo siguro ako 
ng tattoo, ano? Well, I don’t have one. Nakapagtataka 
bang magpinsan kami ni Randolph?”

Nakitawa na rin lang siya dito, relieved na hindi 
nito binigyan ng malisya ang pagtitig niya sa mga 
braso nito.

“To tell you the truth, Madison, hindi naman 
nagkakalayo ang personality namin ni Randolph. 
Mabait din siya gaya ko.” He winked at her.

“Yeah, napansin ko nga rin!” nasabi na lang niya. 
Naisip niyang maaring mabait nga si Randolph. Pero 
sa kabarkada nitong si Ervine, malabo. Kasing-askad 
ng porma ng kurimaw na iyon ang personalidad nito. 
Lihim siyang nagpapasalamat at hindi ito nakasama 
sa bakasyon nilang ito. Kung di ay pihadong magfi-
freak out ang parents ni Xander sa kakapalan ng 
mukha nito!

—————

Mabilis na lumipas ang dalawang linggo. Halos 
napasyalan na ng grupo nina Madison ang lahat ng 
mga tourist spots sa Baguio. 

Kung mayroong enjoy na enjoy sa tatlo ay si 

Madison iyon. Lagi kasi nilang kasama si Xander sa 
pamamasyal. 

She was enjoying his company. Matalino ito at 
masarap kausap. Tipong walang kababawan ang 
pagkatao nito. Napaka-gentleman din nito, lagi 
itong nakaalalay sa kanya, laging nagtatanong ng 
mga kailangan niya.

Pero nakatakda yatang masira ang summer 
ni Madison nang isang hapong galing sila sa 
pangangabayo sa Wright Park ay may nadatnan 
silang bisita sa bahay ni Xander.

“Hi, guys!” todo-ngiting bati nito sa kanila.

Si Ervine!

Hindi napigil ni Madison ang dila. “What are 
you doing here?” 

“Ano ba namang klaseng tanong iyan?” nailing 
na sabi ni Ervine.

“Ang ibig sabihin ni Madison, bakit ka nandito 
ngayon? Di ba sa Cebu ka kamo magbabakasyon?” 
salo ni Randolph.

“Boring sa Cebu,” sagot ni Ervine. “At na-miss 
ko rin kasi kayo bigla ni Wesley,” ani pa nito pero 

kay Madison nakatingin. 

Kinabahan bigla ang dalaga, pero hindi na lang 
niya iyon ininda.

Ipinakilala kaagad ni Xander si Ervine sa mga 
magulang nito. Contrary sa inaasahan ni Madison, 
hindi na-freak-out ang parents ni Xander sa binata. 
Mukha pa ngang aliw na aliw ang mga ito sa kurimaw.

At talaga nga yatang peste sa buhay niya ang 
kurimaw na ito. Mula kasi nang dumating ito sa 
Baguio ay sa soccer field na sila naglalagi. Laging 
naglalaro ng soccer ang tatlong bakasyunista, 
kasama si Xander. 

Kaya ngayon heto siya sa Burnham Park, 
namamasyal nang mag-isa.

Ngunit nagulat siya nang biglang may tumawag 
sa kanyang pangalan. Lumingon siya at nakita si 
Xander na tumatakbo palapit sa kanya.

“Kanina pa kita hinahanap,” medyo hingal na 
sabi nito.

“Napasarap yatang pag-stroll ko dito,” sabi ni 
Madison.

Umupo sila sa isang concrete bench paharap sa 
Burnham Lake. Mayamaya ay nagyaya ang lalaki na 

sumakay sila sa bangka.

Excited siyang humawak sa kamay nito nang 
alalayan siyang sumakay sa bangka.

Humanda na ang bangkero sa pagsagwan nang 
may nagsisisigaw na tumatakbo pang lumapit sa 
kanila.

“Hey! Sama ako diyan!” sigaw ni Ervine.

Napaikot ang eyeballs ni Madison. Kung puwede 
lang na lumipad ang bangka palayo sa istorbong ito!

Wala nang nagawa ang dalaga nang sumama 
ang binata sa kanila. 

“Nasaan na nga pala ‘yong dalawa?” tanong ni 
Xander kay Ervine.

“Pinabili ko ng lunch natin. Magkita-kita na 
lang daw tayo sa lakeside.”

Nakasimangot si Madison habang pumalaot 
ang bangka nila. Mangani-nganing tadyakan niya 
ang kurimaw para ihulog ito mula sa bangka.

—————

“Magandang umaga.” 

Nagulat si Madison sa bumati sa kanya. Wala 

pang alas seis at alam niyang tulog pa ang mga 
tao sa buong bahay. Ayaw sana niyang bumangon 
nang ganoon kaaga ngunit nagising siyang parang 
puputok ang kanyang pantog. 

Ngunit mas nagulat siya nang mapagsino ang 
bumati sa kanya. Si Ervine! Nagtitimpla ito ng kape 
sa kusina. Hindi niya binati ang binata sa halip ay 
nagtuloy siya sa banyo.

Nang makaihi ay naghilamos siya at nagmumog. 
Ginamit niya ang naroroong mouthwash. Halos 
maluha pa siya sa sobrang tapang ng mint flavor 
niyon.

Paglabas niya ng CR ay nagulat pa siya at 
nakatayo sa may pinto si Ervine, nakaharang sa 
daraanan niya.

“Ba’t ka ganyan?” malamig na tanong nito.

“Paraanin mo nga ako!” angil niya.

“Alam mo bang nakakaasar ka?”

Gusto niyang magtatalon sa tuwa sa sinabi 
nito. Nakakaasar daw siya! Ibig sabihin, ang hari ng 
kakapalan ng mukhang ito ay naasar sa kanya.

She smiled triumphantly.

Sa buong gulat niya ay bigla na lang siya nitong 

kinabig sa baywang at hinalikan sa labi.

Hindi siya nakagalaw. Dilat na dilat ang mga 
mata niya sa matinding gulat.

Nakabawi lang siya sa pagkagulat nang may 
dumating. 

Si Xander! 

Sa lahat ba naman ng puwedeng makahuli sa 
kanila sa akto naghahalikan ay bakit si Xander pa! 
Mabilis namang tumalikod ito at naglakad palayo sa 
kusina.

Itinulak niya sa dibdib si Ervine. Ngiting-ngiti 
ito.

“Damn you!” asik ni Madison sabay sampal dito 
nang ubod-lakas. Nagtatakbo siyang bumalik sa 
kuwartong tinutulugan.

Hindi lumabas ng bahay ang mga bakasyunista 
nang araw na iyon. Maghapong nagkulong ng silid 
si Madison.

Hindi matapus-tapos ang ngitngit niya sa 
nangyari sa kanila ni Ervine. Bakit ba hindi siya 
kaagad naka-react nang halikan siya nito? Di sana 
ay hindi sila naabutan sa ganoong akto ni Xander.

Ano na lang ang iisipin ni Xander? Baka isipin 

pa nito na boyfriend niya si Ervine. 

Kung mag-explain kaya siya kay Xander? 
Sabihing hindi niya boyfriend si Ervine? Pero paano 
naman niya ipapaliwanag ang tungkol sa halikan? 

Isinubsob niya ang mukha sa unan.

Kung sasabihin niya kay Xander na hindi sila 
mag-on ni Ervine, iisipin nitong cheap siya at 
nagpapahalik na lang basta-basta. Umagang-umaga 
pa mandin!

Pinagmumura niya si Ervine sa isip.

Hindi sumalo sa tanghalian si Madison. 
Nagdahilan siyang masakit ang tiyan. Nang 
maghapunan na ay nagpasya siyang lumabas na 
ng lungga. Inayos niya ang sarili. Hindi niya dapat 
ipakita kay Ervine na apektado siya sa ginawa nito 
kaninang umaga.

It was just a kiss anyway.

Darn! She always dreamed of her first kiss to be 
something special and not… horrifying!

But what the heck? Nangyari na ang lahat. 
Ituturing niya na lang na isang masamang bangungot 
ang paghalik sa kanya ni Ervine Jalandoni.

—————

Hindi nga nagkamali ng hinuha si Madison. 
Nag-iba na ang trato sa kanya ni Xander. Hindi na 
ito nakikipag-usap sa kanya nang matagal. 

Sinira na ngang tuluyan ng kurimaw ang 
summer niya!

Uuwi na siya. Nagdahilan na lang siya kina 
Xander na nami-miss na niya ang kanyang mommy 
at gusto niyang i-spend ang mga nalalabing araw ng 
summer vacation sa piling ng kanyang pamilya.

Nag-eempake na siya nang may kumatok sa 
pinto ng silid niya. Nang buksan iyon ay nakita niya 
si Ervine. 

“Bakit?” mataray na tanong niya. 

“Uuwi ka na raw sabi ni Wesley.”

“Oo. Ngayon?”

“Bakit naman? Hindi pa tapos ang summer.”

“Para sa akin, tapos na!”

Seryoso ang mukha nito. “Dahil ba hinalikan 
kita?”

“Of course not! You’re such a pain in the neck, 

Ervine. Daig mo pa ang peste, alam mo ba iyon?”

Bahagyang naningkit ang mga mata nito. “Kung 
inaakala mong may gusto sa ’yo si Xander, mangarap 
ka! May girlfriend na siya.” 

Napamaang siya.

“Sinabi niya mismo sa akin. Matapos kasi kitang 
halikan ay tinanong ko siya kung may gusto siya sa 
’yo. Pero ang sabi niya’y naaaliw lang daw siya sa 
iyo dahil wala siyang nakababatang kapatid,” sabi 
pa ni Ervine.

Napanganga si Madison. Bilib na siya sa kapal 
ng mukha ng kurimaw na ito. 

Nagpatuloy ito. “Kaya kung iniisip mong 
sinira ko ang diskarte niya sa ’yo, nagkakamali ka, 
Madison. Dahil hindi naman siya dumidiskarte in 
the first place. At wala ring balak dumiskarte!”

Ngayon naiintindihan na ng babae kung bakit 
tila malamig na ang trato sa kanya ni Xander. Hindi 
iyon dahil sa hinalikan siya ni Ervine kundi dahil 
iniisip na ni Xander na binibigyan niya pala ng 
romantikong kulay ang pakikipaglapit nito sa kanya. 
At ang kurimaw na ito ang may kasalanan! Nabuking 
nang di-oras ang feelings niya kay Xander.

“At saka naipaliwanag ko na rin sa kanya ang 

tungkol sa paghalik ko sa ’yo. Sinabi ko ang totoo, 
na nagkapikunan lang tayo—”

“Shut up!” asik ni Madison. Pinagduduro niya 
ang mukha nito. “Kung inaakala mong ginawan 
mo ako ng pabor sa ginawa mong iyan, well, I’m 
not grateful for that. Peste ka pa rin sa buhay ko!” 
Isasara na sana niya ang pinto nang may naisip pa 
siyang sabihin. “Pero puwede mo pa rin pala akong 
magawan ng pabor na tatanawin kong malaking 
utang na loob, Ervine. Lumayo ka sa akin! At huwag 
mo na akong kakausapin pang muli, kahit kelan. 
Ipagpapasalamat ko pa ang kaluluwa mong mapunta 
kahit man lang sa purgatoryo!”

Bago pa ito nakapiyok ay sinaraduhan na niya 
ito ng pinto.

Inaantok na si Madison. Hindi tulad ng kaibigang 
si Aubrey, hindi niya hilig ang mag-barhopping. 
Pinagbigyan niya lang ngayon ang kanyang kaibigan 
upang huwag magtampo. Matagal na kasi nitong 
inuungot sa kanya na sumama siya ditong gumala 
sa gabi. Magkaroon naman daw siya ng nightlife 
kahit paminsan-minsan lang.

“Aubrey, ala una na madaling-araw,” paalala 
niya sa kaibigan.

“Killjoy ka talaga kahit kelan!” himutok naman 
nito. “Bagay na bagay talaga kayo ng boyfriend mo. 
Pareho kayong boring!” 

Two years na ang relationship ni Madison sa 
boyfriend na si Dr. Maxwell Lorica. Isa itong surgeon. 
Nakilala niya ito sa hospital nang maoperahan ang 
kanyang Ate Meredith sa appendix.

“Puro trabaho na lang ang inaatupag niyong 
dalawa,” sabi pa ni Aubrey. “Madison, you’re only 
turning twenty-three. You’re not too old to go out 
and enjoy life. Tigilan mo na ‘yang pagka-manang 
mo, puwede ba?” Pinasadahan siya nito ng tingin. 

4

“Well, kahit paano, malaki na rin ang improvement 
sa hitsura’t mga outfits mo. Pero, sister, may pagka-
asal manang ka pa rin!”

Ngumiti na lang siya sa mga sinabi ni Aubrey. 
Sumimsim siya sa kanyang alak.

Mayamaya ay may lumapit sa kanilang isang 
lalaki. Guwapo ito at matangkad. Namumutok 
ang muscles sa masikip na t-shirt nito. Tipong 
ipinapangalandakan talaga ang machong katawan. 

“Hi!” nakangiting bati nito sa kanila.

“Hello!” nakangiti ring bati dito ni Aubrey.

Ngumiti lang siya nang tipid sa lalaki saka 
mabilis na ibinalik ang atensyon sa iniinom.

“I’m Warren, by the way. Would you guys mind 
if I sit here?” tukoy nito sa bakanteng silya sa tabi 
nila.

Bakas ang galak sa boses na sumagot si Aubrey. 
“No, not at all!”

Nakamata lamang sa dalawa si Madison 
habang lumilipas ang mga sandali. Kinakausap din 
siya ni Warren, ngunit ipina-obvious niyang hindi 
siya interesadong makipagkuwentuhan dito. Kaya 
naman si Aubrey na lang ang tinutukan nito ng 

pansin nang lumaon.

Sa nakikita niyang palitan ng matatamis na ngiti 
nina Warren at Aubrey, humigit-kumulang ay alam 
na niya kung saan patungo ang mga pangyayari.

Magkakaroon na naman ng bagong boyfriend si 
Aubrey!

Liberated mag-isip ang kaibigan niya. Hindi 
ito naniniwala sa long-term relationships. Kahit pa 
noong nasa college sila ay mas gusto nitong puro 
flings lang ang pinapasukang relasyon. Nalulula siya 
sa bilis nitong magpalit ng boyfriend. 

Hindi naman sa nagpapa-conservative si 
Madison at romantic, kaya lang, gusto niya kasing 
ang pakikipagrelasyon niya ay espesyal, may 
kasamang pag-ibig.

At mahal niya si Maxwell. Hindi niya ito 
ipagpapalit sa kahit kaninong lalaki.

At kung yayayain na siyang pakasal ng nobyo 
ay papayag na siya. Balewala na sa kanya ang plano 
niya noon na mag-aasawa lamang siya kung umabot 
na siya sa edad na beinte-ocho. 

Ano pa ba kasi ang hahanapin niya kay Maxwell? 
May matatag itong trabaho, responsable at matured 

mag-isip. Alam ni Madison na magiging mabuting 
asawa at ama sa mga magiging anak nila ang 
lalaki. Ang magpakasal kay Maxwell ang maaring 
pinakamagandang mangyayari sa buhay ng dalaga.

Natauhan siya nang silipin ang oras sa 
wristwatch. Nagpasya siyang mauna nang umuwi 
kay Aubrey.

Ibinagsak niya ang katawan sa kama ng 
inuupahang apartment unit. Lumipat na siya dito 
mula nang mapasok siyang clerk sa isang garment 
company na pag-aari ng isang Intsik.

Pagbiling niya ng higa ay nahagip ng paningin 
niya ang isang sobreng nakapatong sa sidetable ng 
kama.

Ang invitation para sa binyag ni Kayla, ang anak 
ni Wesley. Sa isang linggo na pala iyon.

Matapos muling basahin ang invitation ay 
napainat siya. Ang bilis palang lumipas ng panahon. 
Heto at may sarili nang pamilya ang pinsan niya. 
Hindi na nito pinakawalan si Veronica. After college 
ay pinakasalan na nito ang babaeng naging giflfriend 
din nito nang mahigit isang taon.

Balita rin niya ay maganda ang itinatakbo ng 
startup IT company ni Wesley kasama sina Randolph 

at Ervine. 

Malayo na rin pala ang narating ng tatlong 
weirdos! At bilib din naman siya sa loyalty ng mga 
ito sa isa’t isa.

—————

Nag-iisang um-attend si Madison sa binyag ni 
Kayla. Naka-duty kasi si Maxwell kaya hindi siya 
nito nasamahan.

Nag-decide siyang magsuot ng denim skirt 
na above the knee ang haba at sleeveless blouse. 
Inilugay niya ang mahabang buhok. Nag-apply din 
siya ng manipis na makeup sa mukha.

Mula nang matapos siya sa college ay natutunan 
na niyang ayusin ang sarili. 

Tapos na ang baptismal ceremony at patapos na 
rin ang kainan sa reception na ginaganap sa bakuran 
ng bahay ni Wesley. Nagsiuwian na ang ibang mga 
bisita ngunit nagpaiwan muna si Madison. Sobra na 
kasi niyang na-miss ang pinsan. Naging very busy 
na kasi sila sa kanilang mga trabaho at hindi na sila 
nagkakakuwentuhan nang matagal na panahon.

Nanatili rin doon si Randolph at si Belinda, ang 
girlfriend nito.

“Kulang yata kayo?” puna niya sa dalawang 

lalaki habang nakaupo sila sa isang round table. 
Nabasa niya naman ang pangalang Ervine Jalandoni 
sa invitation. Tapat pa nga iyon ng pangalan niya sa 
list ng godparents ni Kayla.

“Si Ervine ba?” ani Wesley. “Hindi makaka-
attend iyon dahil championship ngayon ng soccer 
game sa university meet.”

“Wala pa rin ba siyang balak gumraduate?”

“Ga-graduate na rin siya this April,” tugon ni 
Randolph. “Pero di pa rin siya aalis sa school natin. 
Siya na kasi ang magiging coach ng soccer team sa 
varsity.”

Napailing siya. Hindi niya alam kung bibilib siya 
sa fighting spirit ni Ervine o madidismaya. Ang sa 
kanya lang naman, ano ba’ng mayroon sa soccer na 
iyan at hindi nito maiwan-iwan? Bakit ayaw nitong 
mag-concentrate sa pagpapatakbo ng kompanya 
nila?

“O, umabot din pala ang gago!” bulalas ni 
Wesley nang may Toyota Altis na pumarada sa tapat 
ng gate.

Bumaba roon si Ervine, naka-shorts ito, puting 
t-shirt at naka-tsinelas.

“Hey, guys!” bati nito habang mabilis na 

papalapit sa kanilang mesa. May bitbit itong isang 
malaking teddy bear.

“Champion na ba?” salubong ni Randolph dito.

Nag-thumbs down si Ervine.

“Yari! Talaga nga yatang nakatakda nang pumuti 
ang buhok mo sa school natin!” ani Wesley.

“O, saan na si Kayla?” sa halip ay tanong ni 
Ervine sabay abot ng regalo kay Wesley.

 “Nasa kuwarto na, pinapatulog na ni kumander,” 
sagot ni Wesley. Inabot nito ang teddy bear saka 
kinandong.

“’Sensya na, ‘tol, hindi na ako nakapagbihis. 
Dumerecho na kasi ako dito pagkatapos ng laro,” 
paliwanag ni Ervine sabay hila sa isang upuan mula 
sa kabilang mesa.  Pumuwesto ito sa tabi ni Randolph. 
Bahagya pa itong nagulat nang mapansing tuluyan 
ang babaeng kaharap. “Madison!” bulalas nito. 
“Nandiyan ka pala!”

Alanganin namang nginitian ito ni Madison. 
Hindi na multi-colored ang buhok nito, semi-kalbo 
na iyon na bumagay naman sa binata. Wala nang 
suot ni isang hikaw si Ervine. 

Guwapo naman pala ang kurimaw, nasabi niya 

sa isip.

—————

Kahit anong pagtanggi ang gawin ni Madison 
ay napilit pa rin siyang ihatid ni Ervine pauwi sakay 
ng kotse nito.

“Kamusta ka na ngayon?” tanong ni Ervine 
makaraan ng mahaba-habang saglit na katahimikan.

“’Eto…” tanging nasabi lang ni Madison.

Hindi na muling umimik si Ervine. Nakahalata 
yatang hindi siya interesadong makipagkamustahan 
dito.

Aba, may improvement din naman pala sa 
personalidad ng kurimaw! Hindi na ito insensitive 
gaya noon.

Kailan na ba iyong huling banggaan nila nito?

Sa Baguio City.

Oo, isang maaliwalas na tag-araw na 
pinakulimlim ng lalaking ito!

Hindi na nga sila muling nagkausap pa mula 
noon. Hindi na naman kasi sila naging magkaklase 
nito hanggang sa maka-graduate siya.

Nagsalita muli si Ervine. “Hanggang ngayon pa 

ba’y hindi pa rin kita puwedeng lapitan at kausapin?”

Napatingin siya dito. Derecho naman ang mga 
mata nito sa kalsada.

Bago nga pala sila nagkahiwalay noon sa Baguio 
ay sinabihan niya itong huwag na huwag na siyang 
lalapitan at kakausapin. Iyon ba ang dahilan kung 
bakit sa natitirang mga taon niya sa college ay hindi 
na sila nagpang-abot nito? Sumunod ito sa sinabi 
niyang iyon?

Sumulyap ito sa kanya. “Madison…”

Ano ang sasabihin niya dito?

Hindi na ito nagsalita pa, mukhang sumuko na.

Muling namayani ang katahimikan sa pagitan 
nila. 

Pinagalitan ni Madison ang sarili. Alam niyang 
ilang taon na ang nakalipas sa pagitan nila. Dapat 
kalimutan na niya ang mga alitan nila noon. 

Improper na maging malamig pa rin ang 
pakikitungo niya kay Ervine nang dahil lamang sa 
mga petty quarrels nila noong nasa college sila. At 
hindi na rin siya dapat magtanim pa ng sama ng 
loob dito dahil sa paghalik nito sa kanya na naging 

daan upang masira ang kanyang dream vacation sa 
Baguio.

Matagal na iyon. Mga bata pa sila noon.

Nagsalita na siya dito. “Papayag ba naman akong 
pahatid sa ’yo ngayon kung ayaw kong lapitan mo 
ako’t kausapin?”

Tumingin ito sa kanya, nakangiti.

Mayroon nga yatang binago ang panahon kay 
Ervine. His smile. It was cute and it was real. Abot 
iyon sa mga mata nito.

Ngumiti rin siya pabalik nito.

Nagpasalamat siya dito bago siya bumaba ng 
kotse.

“I hope to see you soon, mare,” paalam nito.

Tumango na lang si Madison. 

Mysterious eyes and a dazzling smile.

Ang mga iyon ang unang naka-attract noon kay 
Madison sa nobyong doktor.

Imbes na mag-date sila ni Maxwell sa labas, 
naririto ngayon si Madison kasama ang lalaki sa 
condo unit nito. Ipinagluto niya ito ng dinner. 

Mas gusto pa niya ang ganito kaysa lumabas. 
Mas trip niyang ipagluto ito, kumain kasabay nito, 
manood ng movies sa DVD player o mag-videoke.

Maxwell’s pad was very cozy. Maayos kasi 
sa gamit ang binata. Malinis din ang kabuuan ng 
tinutuluyan nito. Mula banyo, hanggang kitchen, 
walang makikitang bakas ng kalat o alikabok.

Yumakap ito mula sa kanyang likuran habang 
hinahalo niya ang nilulutong soup.

“Matagal pa ba ‘yan?” lambing nito. Humalik 
ito sa kanyang leeg.

Pabirong siniko niya ang nobyo. “Umupo ka na 
nga sa mesa!”

5

Kumalas naman ito sa kanya. Hinarap niya ito 

at mabilis na hinagkan sa mga labi. “Sandali na lang  
‘to, promise.”

“Okay,” anito saka gigil na pinisil nito ang baba 
niya.

Umupo na ito at sumalumbaba sa mesa.

Nalito si Madison. Bakit parang hindi siya 
tinatablan ng mga yakap at halik ni Maxwell? 
Minsan ay gusto na niyang dalhin sa next level ang 
relationship nila. Pero ewan ba niya. May pagka-
conservative yata ang nobyo. Nagkakasya na lamang 
kasi ito sa pagyakap-yakap at paghalik-halik sa 
kanya.

“Darating nga pala sina Mama next month,” 
balita ni Maxwell nang kumakain na sila.

Nasa Australia ang parents nito. Naroroon din 
ang nakababatang kapatid nito. Nagpaiwan lang 
ang nobyo niya sa Pilipinas na isa sa mga bagay 
na hinahangaan dito ni Madison. Hindi kasi ito 
nasisilaw sa opportunity sa ibang bansa. Mas pinili 
pa rin nito ang manatili sa bansa at ialay sa mga 
kababayan ang serbisyo.

“Gusto kang makilala ng parents ko, Madison.”

Ngumiti siya sa nobyo. Noon pa niya kasi 

gustong makilala nang personal ang mga magulang 
ni Maxwell. 

Pero hindi pa nga pala nagpo-propose si Maxwell 
sa kanya. Matagal na ang relasyon nila, saan pa ba 
patungo ang relasyon nilang ito?

Well, hindi naman siya nagmamadaling makasal. 
After all, talaga namang plano niyang lumagay sa 
tahimik sa edad na twenty-eight, di ba?


